
სახელმწიფო აუდიტის სამსახურის დასკვნა ფინანსურ ანგარიშგებაზე 

 

აფხაზეთის ავტონომიური რესპუბლიკის დევნილთა საქმეების დეპარტამენტის 

ხელმძღვანელობას 

სახელმწიფო აუდიტის სამსახურმა ჩაატარა აფხაზეთის ავტონომიური რესპუბლიკის 

დევნილთა საქმეების დეპარტამენტის (შემდეგში ,,დეპარტამენტის“) ფინანსური ანგარიშგების 

აუდიტი, რომელიც მოიცავს ბალანსს 2013 წლის 31 დეკემბრის მდგომარეობით და მასთან 

დაკავშირებულ ანგარიშებს:  ხარჯების ეკონომიკური კლასიფიკაციის მიხედვით - ბალანსის 

დანართი ფორმა №2, არაფინანსური აქტივებით საკასო ოპერაციების შესახებ – ბალანსის 

დანართი ფორმა №2-1, ფინანსური აქტივებითა და ვალდებულებებით საკასო ოპერაციების 

შესახებ – ბალანსის დანართი ფორმა №2-2,  წმინდა ღირებულების შესახებ - ბალანსის 

დანართი ფორმა №3, სხვა შემოსავლებიდან მიღებული სახსრების მოძრაობის შესახებ –

ბალანსის დანართი ფორმა№4, ფულადი გრანტების შესახებ – ბალანსის დანართი ფორმა   

№4-1, არაფინანსური აქტივების მიღება-გასვლის შესახებ - ბალანსის დანართი ფორმა№5, 

ავტომანქანების ექსპლუატაციაზე გაწეული ხარჯების შესახებ - ბალანსის დანართი ფორმა №6. 

ხელმძღვანელობის პასუხისმგებლობა 

დეპარტამენტის ხელმძღვანელობა პასუხისმგებელია ფინანსური ანგარიშგების მომზადებაზე 

"საქართველოში ბუღალტრული აღრიცხვისა და ანგარიშგების შესახებ დებულების 

დამტკიცების თაობაზე” საქართველოს პრეზიდენტის 1998 წლის 6 თებერვლის №70 

ბრძანებულებით დამტკიცებული დებულების, „ბიუჯეტის დაფინანსებაზე მყოფი 

ორგანიზაციების ბუღალტრული აღრიცხვის შესახებ“, ფინანსთა მინისტრის 2007 წლის 28 

დეკემბრის №1321 ბრძანებით დამტკიცებული ინსტრუქციისა და ფინანსთა მინისტრის 2008 

წლის 16 აპრილის „ბიუჯეტის დაფინანსებაზე მყოფი ორგანიზაციების ბუღალტრული 

ანგარიშგების ფორმების დამტკიცების შესახებ“ №364 ბრძანების შესაბამისად. 

მოცემული პასუხისმგებლობა მოიცავს შიდა კონტროლის სისტემის შემუშავებას, დანერგვას 

და შენარჩუნებას, რაც საჭიროა ისეთი ფინანსური ანგარიშგების მომზადებისა და 

წარდგენისათვის, რომელიც არ შეიცავს შეცდომით, ან განზრახ არამართლზომიერი ქმედებით 

(თაღლითობით) გამოწვეულ არსებით უზუსტობას. 

 

აუდიტორის პასუხისმგებლობა 

სახელმწიფო აუდიტის სამსახური პასუხისმგებელია, აუდიტის საფუძველზე გამოთქვას 

მოსაზრება წარმოდგენილ ფინანსურ ანგარიშგებაზე. აუდიტი წარიმართა უმაღლესი 

აუდიტორული ორგანოების საერთაშორისო სტანდარტების (ISSAI ) შესაბამისად. აღნიშნული 

სტანდარტებით მოითხოვება აუდიტორის მიერ ეთიკის მოთხოვნების დაცვა, აუდიტის 

დაგეგმვა და წარმართვა იმგვარად, რომ მიღებული იქნას დასაბუთებული რწმუნება იმის 

შესახებ, შეიცავს თუ არა მოცემული ფინანსური ანგარიშგება არსებით უზუსტობას.   

აუდიტი ითვალისწინებს პროცედურების ჩატარებას აუდიტორული მტკიცებულებების 

მოსაპოვებლად ფინანსურ ანგარიშგებაში ასახული თანხებისა და განმარტებითი შენიშვნების 

შესახებ. პროცედურები შეირჩევა აუდიტორის განსჯის საფუძველზე, რაც მოიცავს 

ფინანსური ანგარიშგების არსებითი უზუსტობების რისკების შეფასებას, რომლებიც 

გამოწვეულია თაღლითობით ან შეცდომით. ამ რისკების შეფასების დროს აუდიტორი 

განიხილავს, შესაფერისია თუ არა შიდა კონტროლი დეპარტამენტის ფინანსური 

ანგარიშგების მომზადებისთვის, რომ განსაზღვრულიყო მოცემული გარემოებების 

შესაფერისი აუდიტორული პროცედურები და არა იმ მიზნით, რომ მოსაზრება გამოთქვას 

შიდა კონტროლის ეფექტიანობაზე. აუდიტი აგრეთვე გულისხმობს ხელმძღვანელობის მიერ 

გამოყენებული სააღრიცხვო პოლიტიკისა და მნიშვნელოვანი სააღრიცხვო შეფასებების 

მართებულობის შეფასებას,  ასევე მთლიანად ფინანსური ანგარიშგების წარდგენის შეფასებას.  

მიგვაჩნია, რომ ჩვენს მიერ მოპოვებული აუდიტორული მტკიცებულებები საკმარისი და 

შესაფერისია უარყოფითი აუდიტორული მოსაზრების გამოსათქმელად საჭირო საფუძვლის 

შესაქმნელად. 

 

უარყოფითი მოსაზრების საფუძველი 
აუდიტის შედეგად გამოვლინდა, რომ 2013 წლის 31 დეკემბრის მდგომარეობით 

ორგანიზაციას არასწორად და არასრულად აქვს წარდგენილი ფინანსური ანგარიშგების 

შემადგენელი ფორმა N1, ფორმა N2, ფორმა N3 და ფორმა N5, კერძოდ: 

ჰუმანიტარული ტვირთის აღრიცხვა 

2013 წელს დეპარტამენტს მიღებული და გაცემული აქვს სხვადასხვა დასახელების 

ჰუმანიტარული ტვირთი.  

30.01.2013 წელს რეგიონული მართვის საკითხებში აფხაზეთის მინისტრის აპარატის მიერ 

მიღება-ჩაბარების აქტის საფუძველზე დეპარტამენტზე გადმოცემულია დევნილი 

ბავშვებისათვის გადასაცემად ჰუმანიტარული ტვირთი 185 სასაჩუქრე დიდი ყუთის 

ოდენობით, ასევე წლის დასაწყისში ნაშთად ირიცხებოდა რეგიონული მართვის საკითხებში 

აფხაზეთის მინისტრის აპარატის მიერ 28.12.2012 წლის მიღება-ჩაბარების აქტის საფუძველზე 

გადმოცემული 100 სასაჩუქრე დიდი ყუთი.  

 რეგიონული მართვის საკითხებში აფხაზეთის მინისტრის აპარატს და დეპარტამენტს შორის 

გაფორმებულ მიღება-ჩაბარების აქტებში დაფიქსირებული არ არის მიღებული ტვირთის 

ფასები, დიდ ყუთში არსებული პატარა ყუთების რაოდენობა და  არსებული საჩუქრების 

დეტალური (კონკრეტული) დასახელება. გარდა ამისა, მოცემული ტვირთის მიღება-გაცემა 

დეპარტამენტის მიერ არ არის ბუღალტრულად (შესაბამისი გატარებებით) აღრიცხული და 

არც სათანადო ინფორმაციაა წარმოდგენილი დეპარტამენტის ფინანსურ ანგარიშგებაში.  

 ჰუმანიტარული ტვირთის მიღება-გასვლას აწარმოებდა დეპარტამენტში შემავალი 

ჰუმანიტარული დახმარების განყოფილება. პროცესი მიმდინარეობდა პირველადი 

დოკუმენტების არასრულყოფილი წარმოებით, გაცემის დროს მიღება-ჩაბარების აქტების და 

გაცემის რეესტრების უზუსტობებით. სასაჩუქრე ყუთების გაცემის დროს ფიზიკურ პირებთან 

გაფორმებული მიღება-ჩაბარების აქტების რეალობის დადგენისას (გადამოწმებისას), 

შერჩევით, დევნილთა 10 კომპაქტური დასახლებაში  ადგილზე გასვლისას  3 შემთხვევაში 

მიმღები პირების ინფორმაციით ფაქტიურად მიღებული სასაჩუქრე ყუთების რაოდენობა 

შედარებით ნაკლები აღმოჩნდა, კერძოდ: 1) ქ. თბილისში პაატა სააკაძის 19-ში მცხოვრების, 

მიღება-ჩაბარების აქტის შესაბამისად ტვირთის მიმღები პირის (ირინა ბებიას)  ინფორმაციით 

მიღება-ჩაბარების აქტში დაფიქსირებული 98 ყუთის ნაცვლად ფაქტიურად მიღებული აქვს 

74 ყუთი; 2) ქ. თბილისში ჟღენტის ქუჩა 2ა-ს მცხოვრების, მიღება-ჩაბარების აქტის 

შესაბამისად ტვირთის მიმღები პირის (მიხეილ მირცხულავას) ინფორმაციით მიღება-

ჩაბარების აქტში დაფიქსირებული 37 ყუთის ნაცვლად ფაქტიურად მიღებული აქვს 25 ყუთი; 

3) ქ. თბილისში ვარკეთილის მე-3 მიკრორაიონში კორპუსი „ე“-ს მცხოვრების, მიღება-

ჩაბარების აქტის შესაბამისად  ტვირთის მიმღები პირის (ლია წიფიანის) ინფორმაციით, 

აქტში აღნიშნული 62 ყუთის ნაცვლად მიიღო 28 ყუთი.  

დეპარტამენტზე რეგიონული მართვის საკითხებში აფხაზეთის მინისტრის აპარატის გარდა, 

ჰუმანიტარული ტვირთი გადმოცემული აქვს შპს „კოკა-კოლა ბოთლერს ჯორჯიას“, შპს 

„ქართოს“, შპს „კანის“, შპს „აიდიეს ბორჯომი საქართველოს“, შპს „თელიანი თრეიდინგს“, შპს 

„მეღვინეობა ხარებას“, შპს „მითანას“, შპს „ბადაგონს“, სს „ბაგრატიონი 1882-ს“, შპს „ბევრილი 

ჯგუფს“, შპს „სმარტ დისტრიბუშენს“, შპს „კანტს“,შპს „ტკბილ ქვეყანას“, სს „იბერია 

რეფრეშმენტს“, შპს „სანტე ჯი-ემ-თი პროდუქტებს“, შპს „ბარამბოს“, შპს „Arcon-ს“ და შპს 

„ბავშვთა სამყარო“-ს. აღნიშნული ტვირთი მიღებულია სასაქონლო ზედნადებებით, სადაც 

დაფიქსირებულია მიღებული ტვირთის ფასები (სულ მიღებულია 6 849.81 ლარის 

ღირებულების ტვირთი) და ტვირთი ბუღალტრულად აღრიცხულია მთავარ წიგნში  (7290/1 

ანგარიშის დებეტსა და კრედიტში).  მიუხედავად ამისა, ტვირთის შესახებ ინფორმაცია 

დეპარტამენტის ფინანსურ ანგარიშგებაში (ბალანსის დანართი ფ N3) ასახული არაა1.                                                                                                                                                        

 

უარყოფითი მოსაზრება 

ჩვენი აზრით, უარყოფითი მოსაზრების საფუძვლის აბზაცში აღწერილი საკითხების 

არსებითობისა და ყოვლისმომცველობის გათვალისწინებით, დეპარტამენტის 2013 წლის 

ფინანსური ანგარიშგება არ შეესაბამება "საქართველოში ბუღალტრული აღრიცხვისა და 

ანგარიშგების შესახებ დებულების დამტკიცების თაობაზე” საქართველოს პრეზიდენტის 1998 

წლის 6 თებერვლის №70 ბრძანებულებით დამტკიცებული დებულების, „ბიუჯეტის 

                                                           
1საქართველოს ფინანსთა მინისტრის 2007 წლის 28 დეკემბერის N 1321 ბრძანებით დამტკიცებული “ბიუჯეტების დაფინანსებაზე მყოფი 

ორგანიზაციების ბუღალტრული აღრიცხვის შესახებ” ინსტრუქციის მე-5 მუხლის მე-2 პუნქტი, მე-9 მუხლის 1-ლი პუნქტი და მე-20 მუხლი მე-2 

პუნქტი;  საქართველოს პრეზიდენტის 1998 წლის 6 თებერვლის №70 ბრძანებულებით დამტკიცებული „ბუღალტრული აღრიცხვა-ანგარიშგების 

რეგულირების შესახებ“ დებულების 29-ე მუხლის პირველი, მე-4, მე-5  პუნქტები; საქართველოს ფინანსთა მინისტრის 2008 წლის 16 აპრილის 

„ბიუჯეტის დაფინანსებაზე მყოფი ორგანიზაციების ბუღალტრული ანგარიშგების ფორმების დამტკიცების შესახებ“ №364 ბრძანების პირველი 

მუხლის ,,დ“ ქვეპუნქტი.  

დაფინანსებაზე მყოფი ორგანიზაციების ბუღალტრული აღრიცხვის შესახებ“ ფინანსთა 

მინისტრის 2007 წლის 28 დეკემბრის №1321 ბრძანებით დამტკიცებული ინსტრუქციისა და 

ფინანსთა მინისტრის 2008 წლის 16 აპრილის „ბიუჯეტის დაფინანსებაზე მყოფი 

ორგანიზაციების ბუღალტრული ანგარიშგების ფორმების დამტკიცების შესახებ“ №364 

ბრძანების მოთხოვნებს და იგი ვერ ასახავს უტყუარად და სამართლიანად  დეპარტამენტის 

ფინანსურ მდგომარეობასა და საქმიანობის ფინანსურ შედეგებს. 

სხვა მნიშვნელოვანი საკითხები 

უარყოფითი მოსაზრების საფუძვლებში წარმოდგენილი გარემოებების გარდა გვსურს, 

ყურადღება გავამახვილოთ შემდეგზე: 

ცვეთის დარიცხვა 
2013 წლის ბოლოს დეპარტამენტის ბალანზე რიცხული ავტომანქანების (TOYOTA 4 runner, 

სახ.N SKY-183 ძრავის მოცულობა- 3.3 და Volkswagen passat, სახ.N RWR-737  ძრავის მოცულობა- 

2.8) ცვეთის ხარჯები არასწორად არის გაზრდილი 736.56 ლარით, მათ შორის: TOYOTA 4 

runner – 592,56 ლარით (ცვეთის ხარჯი: საბუღალტრო მონაცემებით - 4 279.6 ლარი; 

საკონტროლო მონაცემებით - 3 687,04 ლარი) და Volkswagen passat - 144 ლარით (ცვეთის ხარჯი: 

საბუღალტრო მონაცემებით - 1 040 ლარი; საკონტროლო მონაცემებით - 896 ლარი)  2. 

2013 წლის 7 მაისს N25 ხელშეკრულებით  დეპარტამენტის მიერ  შეძენილ იქნა 1000 ლარის 

ღირებულების კომპიუტერული ტექნიკა, კერძოდ კომპიუტერი და კომპიუტერული 

აქსესუარები:  პროცესორი- 490 ლარის,  პრინტერი - 282 ლარის, მონიტორი - 160 ლარის, მაუსი 

- 10 ლარის, კლავიატურა - 18 ლარის, დინამიკები - 40 ლარის ღირებულებით. აღნიშნული 

ტექნიკა მოქმედი კანონმდებლობის სრული დაცვით აღრიცხული იქნა ცალ-ცალკე როგორც 

მცირეფასიანი გრძელვადიანი აქტივი. თუმცა 2013 წელის 10 იანვარს N6 ხელშეკრულებით 

დეპარტამენტის მიერ ი.მ კახა ტვილდიანისგან  შეძენილი 2 400 ლარის ღრებულების 

კომპიუტერული ტექნიკა, 2 მონიტორი (ერთეულის ფასი 400 ლარი) და 2 პროცესორი 

(ერთეულის ფასი 800ლარი), აღირიცხა არა ცალ-ცალკე (როგორც ეს მითითებული იყო 

შესყიდვის ხელშეკრულებაში და სასაქონლო ზედნადებში, ანუ  ძირითადი აქტივები - 

,,პროცესორები“ 2 ცალი 1600 ლარის ღირებულებით  და მცირეფასიანი გრძელვადიანი 

აქტივები - ,,მონიტორები“ 2 ცალი 800 ლარის ღირებულებით) არამედ როგორც 2 

კომპიუტერული კომპლექტი - ძირითადი აქტივი 1200 ლარის ღირებულებით თითო და 

დაერიცხა ცვეთა.  შესაბამისად 800 ლარის ღირებულების მცირეფასიანი გრძელვადიან 

აქტივებზე (,,მონიტორებზე“) არასწორად იქნა დარიცხული ცვეთა 160 ლარის ოდენობით3. 

                                                           
2დარღვეულია საქართველოს ფინანსთა მინისტრის 31.12.2002 წლის N439 ბრძანებით დამტკიცებული „ბიუჯეტის დაფინანსებაზე მყოფი 

ორგანიზაციების ძირითადი აქტივების ფიზიკური ცვეთის ნორმებისა და მათი ბუღალტრულ აღრიცხვაში ასახვის შესახებ“ ინსტრუქციის 

მე-7 მუხლის (შრიფტი 5007, 5008) მოთხოვნები; 

3 საქართველოს ფინანსთა მინისტრის 2010 წლის 25 აგვისტოს N 672 ბრძანება  “ საქართველოს საბიუჯეტო კლასიფიკაციის დამტკიცების თაობაზე“ 

ხარჯების ეკონომიკური კლასიფიკაცია მეთოდური განმარტებები, ოფისის ხარჯები - (223).  

არაფინანსური აქტივები 
დეპარტამენტის თავმჯდომარის 2014 წლის 24 ივლისის N 79 ბრძანების საფუძველზე 

ჩატარებული ინვენტარიზაციის შედეგად რაიმე სახის დანაკლისი, ან ზედმეტობა არ 

გამოვლენილა, თუმცა ფაქტობრივი შესწავლით და დეპარტამენტის მთავარი ბუღალტრის 

ინფორმაციით ობიექტის ტერიტორიაზე განლაგებულია სხვადასხვა სახის პირადი და 

დეპარტამენტის მიერ დაკავებული ფართის წინამორბედი მესაკუთრე ორგანიზაციის 

(საქართველოს ლტოლვილთა და განსახლების სამინისტროს) მიერ დატოვებული 22 

ერთეული ინვენტარი, რომლის ღირებულება დაუდგენელია, კერძოდ: მაგიდა მისადგმელით - 

2 ცალი; მაგიდა - 4 ცალი; ტუმბო - 4 ცალი; კონდენციონერი - 4 ცალი; კარადა - 2  ცალი; სკამი 

(ხის) - 4 ცალი; დივანი - 2 ცალი; ასევე გამოვლინდა 24 ერთეული იდენტური 

საინვენტარიზაციო ნომრის მქონე აქტივი.  

შტატგარეშე მომუშავეთა ანაზღაურება 

დეპარტამენტში ხელშეკრულებების საფუძველზე 2013 წლის მთელი ან გარკვეული პერიოდის 

განმავლობაში დასაქმებული იყო შტატგარეშე  11 მომუშავე და მათზე ანაზღაურებულია სულ 

34 650.00 ლარი. 

მოქმედი კანონმდებლობის თანახმად, შტატგარეშე მოსამსახურე არის პირი, რომელიც 

დანიშვნით ან შრომითი ხელშეკრულებით გარკვეული ვადით მიიღება სამსახურში არამუდმივ 

ამოცანათა შესასრულებლად; ფაქტობრივად კი წარმოდგენილი ხელშეკრულებების ანალიზით 

გამოვლინდა, რომ 4 პირი აყვანილი იყო მთელი წლის პერიოდში მუდმივ ამოცანათა 

შესასრულებლად.  

აღნიშნულ შტატგარეშე მომუშავეებზე არ არის ბრძანებით ან ხელშეკრულებით მინიჭებული 

კონკრეტული უფლება-მოვალეობები. დოკუმენტბრუნვის შესწავლით  დგინდება რომ 

აუდიტის პერიოდში ზოგიერთ მათგანს არცერთი დავალება არ დაკისრებია წერილობით და 

შესაბამისად  არცერთი მოხსენებითი ბარათი არ წარმოუდგენია დავალების შესრულებაზე, 

ხოლო ზოგიერთს მხოლოდ ერთეულ შემთხვევაში აქვს მიღებული კონკრეტული დავალება 

შესასრულებლად. 

ჯამში ზემოაღნიშნულ შტატგარეშე მოსამსახურეებზე ანაზღაურებულია სულ 18 805 ლარი4. 

დეპარტამენტიდან მიღებული ინფორმაციით და ფაქტობრივი გარემოებების შესწავლით  

დეპარტამენტის მიერ არ არის შემუშავებული სამუშაოს აღწერის დოკუმენტები, რომელიც 

ითვალისწინებს კონკრეტულ პოზიციასთან დაკავშირებულ ფუნქცია-მოვალეობებს, 

კომპეტენციებს, პასუხისმგებლობებს, ანგარიშვალდებულებებს და სხვა ინფორმაციას. 

 

 

                                                           
4„საჯარო სამსახურის შესახებ საქართველოს კანონის მე-8 მუხლის მოთხოვნები. 

პრემია  

დეპარტამენტის თანამშრომლებზე 2013 წლის განმავლობაში გაცემულია პრემია ჯამში              

37 480.00 ლარი. ძირითადად პრემიები გაცემულია თითოეულ თანამშრომელზე ერთი 

ხელფასის ოდენობით, შვებულებაში გასვლის პერიოდში პირადი განცხადების საფუძველზე 

ბიუჯეტის კანონით დამტკიცებული ასიგნებების ფარგლებში.  თუმცა წარმოდგენილი 

დოკუმენტაციის შესწავლით დგინდება, რომ ზემოაღნიშნულ შემთხვევევბში, არც ერთ 

ბრძანებაში არ არის ასახული თუ რა კონკრეტული დამსახურებების (მიღწეული შედეგების) 

გამო გაიცა პრემიები თანამშრომლებზე. 

 
 

აუდიტის ჯგუფი:    ბონდო გასვიანი 

